
1. Իրավական ակտի անհրաժեշտությունը
ՀՀ կառավարության որոշման նախագծի ընդունման անհրաժեշտությունը պայմանավորված է «Հայաստանի հանրային հեռուստաընկերություն» ՓԲԸ-ի (այսուհետ՝ Ընկերություն) բնականոն գործունեության ապահովման համար «Առաջին» լրատվական հեռուստաալիքի կապիտալ ներդրումների իրականացման անհրաժեշտությամբ։ 

2. Ընթացիկ իրավիճակը և խնդիրները
ՀՀ կառավարության 2011թ. մարտի 3-ի Պետության սեփականություն հանդիսացող բաժնեմաս ունեցող առևտրային կազմակերպությունների շահույթի բաշխման, շահութաբաժինների հաշվարկման և Հայաստանի Հանրապետության պետական բյուջե վճարման կարգը հաստատելու և Հայաստանի Հանրապետության կառավարության 2001 թվականի դեկտեմբերի 5-ի N1194 որոշման մեջ փոփոխություն կատարելու մասին N202-Ն որոշման  կարգավորումների շրջանակներում Հանրային հեռարձակողի խորհրդի նախագահի կողմից ներկայացված հաշվետվական փաթեթի տվյալների համաձայն՝ արձանագրվել է Ընկերության 2021թ. գործունեության արդյունքներով ձևավորված շահութաբաժնի հաշվարկման բազա, և առաջացել է Ընկերության կողմից հաշվետու տարվա գործունեության արդյունքներով ՀՀ 2022թ. պետական բյուջե վճարման ենթակա շահութաբաժնի պարտավորություն՝ 308,664.7 հազ. դրամի չափով: 
Հանրային հեռարձակողի խորհրդի նախագահի կողմից ՀՀ վարչապետի աշխատակազմ է ներկայացվել վերը նշված շահութաբաժինը չվճարելու առաջարկություն` «Առաջին» լրատվական ալիքի «Լուրեր» լրատվական թողարկումների և հասարակական-քաղաքական ուղղվածության հաղորդաշարերի նկարահանման տաղավարների տեխնիկական վերազինման ու դեկորացիաների ձեռքբերման համար, որի իրականացման անհրաժեշտությունը պայմանավորված է մի շարք հանգամանքներով, մասնավորապես.
· 2021 թվականի հունիսին Ընկերության լրատվական ծառայության բազայի հիման վրա ստեղծվել է նոր լրատվական հեռուստաալիք, որը 24 ժամյա ռեժիմով ապահովում է լրատվության հավաքագրում և մատուցում։ Յուրաքանչյուր ժամին ուղիղ եթերում ներկայացվում է տեղեկատվություն ՀՀ-ում և աշխարհում տեղի ունեցող բոլոր քաղաքական, տնտեսական, հասարակական և այլ նշանակալից իրադարձությունների վերաբերյալ։ Նոր լրատվական հեռուստաալիքի ստեղծման նպատակը հանրությանը բազմակողմանի ու անաչառ տեղեկատվության մատուցումն է, ինչը ներկայումս արդիական է ու խիստ կարևոր՝ հաշվի առնելով հեռուստատեսային և համացանցային տեղեկատվական բազմաթիվ աղբյուրների կողմից տարածվող և շատ հաճախ ոչ արժանահավատ տեղեկատվական հոսքերը։ Այս առնչությամբ մրցակցային հարաբերություններին դիմակայելու և իր ուրույն դիրքն ապահովելու նպատակով խիստ կարևոր են ոչ միայն արժանահավատ տեղեկատվության ներկայացման, այլև շատ այլ հարակից հանգամանքներ, մասնավորապես տեղեկատվության ներկայացման հեռուստատեսային տեսապատկերի արդիականությունն ու հեռուստատեսային «գրավչությունը», ինֆո-գրաֆիկական լուծումները, լուրերի տաղավարի դեկորատիվ ձևավորումը, տաղավարի տեխնիկական (մասնավորապես ներկադրային տեսապատկերների ներկայացման կառուցվածքն ու ձևաչափը) հագեցվածությունը և այլն։ Եթե հաշվի առնենք, որ ներկայումս լրատվական ալիքի լրատվական թողարկումների տաղավարային նկարահանումներն իրականացվում են նախկին լրատվական ծառայության թողարկումների համար մոտ 6 տարի առաջ իրականացված  դեկորատիվ ձևավորմամբ, ապա պարզ է դառնում, թե որքան անհրաժեշտ է թարմացնել և ամբողջությամբ  փոփոխել տաղավարի ձևավորումը։ Նախատեսվում է նկարահանման տաղավարի ծավալների ավելացման արդյունքում ամբողջությամբ փոփոխել դեկորացիաները, ավելացնել տաղավարային լուսային սարքավորումներ, LED էկրաններ (մոտ 100 քմ), ինչի արդյունքում կստանանք ինտերակտիվ տաղավար՝ տարբեր ձևաչափի տեղեկատվության ներկայացման նպատակով։
· Բացի լրատվական թողարկումներից, Առաջին լրատվական հեռուստաալիքի (զուգահեռ նաև Առաջին ալիքի) համար պատրաստվում են հասարակական և քաղաքական բնույթի հաղորդումներ՝ «Հարցազրույց Պետրոս Ղազարյանի հետ», «Հանրային քննարկում», «Հարցազրույց Աստղիկ Սարգսյանի հետ», «Տարբեր կարծիքներ Աննա Դանիելյանի հետ» և այլն, որոնց նկարահանումները նույնպես իրականացվում են 2018 թվականին ձեռքբերված դեկորացիաներով ձևավորված տաղավարներում։ Ուստի նշված հաղորդաշարերի արդիականության շարունակականության ու դիտելիության ապահովման համար տաղավարները անհրաժեշտ է արդիականացնել՝ փոփոխել դեկորացիաները և ներկայացնել տեխնիկական նոր լուծումներ:
· «Առաջին» լրատվական հեռուստաալիքի և հասարական-քաղաքական հաղորդումների պատրաստման գծով համակարգչային ու մոնտաժային տեխնիկայի ձեռքբերում՝ արտադրական ծավալների աճի պայմաններում նախատեսված ծավալի հեռուստատեսային արտադրանքի ապահովման նպատակով։
Քանի որ Ընկերության կողմից որդեգրված քաղաքականության շրջանակներում նոր լրատվական ալիքի ստեղծումը ու հետագա առաջխաղացումը հանրությանը շուրջօրյա արժանահավատ լրատվության մատուցման տեսանկյունից կարևոր ռազմավարական քայլ է, ուստի այս փուլում 2021 թվականի գործունեության արդյունքում առաջացած շահութաբաժնի վճարումից ազատման պարագայում հնարավոր կլինի իրականացնել «Առաջին» լրատվական ալիքի վերազինման գծով ներկայացված անհրաժեշտ կապիտալ ծախսերը։ 

3. Կարգավորման նպատակը և բնույթը
ՀՀ կառավարության որոշման նախագծի ընդունման նպատակը «Առաջին» լրատվական հեռուստաալիքի կապիտալ ներդրումների իրականացումն է:

4. Իրավական ակտի ընդունման ու կիրառման դեպքում լրացուցիչ ֆինանսական միջոցների անհրաժեշտությունը
Իրավական ակտի ընդունման ու կիրառման դեպքում լրացուցիչ ֆինանսական միջոցներ չեն պահանջվում։
5. Իրավական ակտի կիրառման դեպքում ակնկալվող արդյունքները
ՀՀ կառավարության որոշման նախագծի ընդունման արդյունքում նախատեսվում է իրականացնել «Առաջին» լրատվական հեռուստաալիքի կապիտալ ներդրումներ:

6. Նախագծի մշակման գործընթացում ներգրավված ինստիտուտները և անձինք
ՀՀ կառավարության որոշման նախագիծը մշակվել է ՀՀ ֆինանսների նախարարության կողմից:

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ
ՀՀ կառավարության որոշման նախագծի ընդունումը կնպաստի Հանրային հեռարձակողի խորհրդի կողմից իրականացվող ծրագրերի և նպատակների իրականացմանը, որոնք անմիջականորեն կապված են ՀՀ Կառավարության ծրագրի և ոլորտային այլ ռազմավարությունների գրեթե բոլոր ուղղությունների հետ՝ լուսաբանման և հանրայնացման իմաստով:

8. ՀՀ կառավարության որոշման նախագծի ընդունման դեպքում ՀՀ պետական բյուջեում սպասվում է եկամուտների նվազեցում՝ 308,664.7 հազ. դրամի չափով:

9. [bookmark: _GoBack]ՀՀ կառավարության որոշման նախագծի ընդունման կապակցությամբ Հայաստանի Հանրապետության այլ իրավական ակտեր ընդունելու անհրաժեշտություն չկա:





